
        
            
                
            
        

    
	И. С. Никитин

	НАМУУН ШӨНӨ

	“БНМАУ. АБЯ-ны Сурах бичиг, сэтгүүлийн нэгдсэн редакц” Улаанбаатар хотноо 1988 онд эрхлэн хэвлүүлсэн “А. А. Фет, А. Н. Майков, И. С. Никитин: ЖИМБҮҮР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

И. С. Никитин

	Иван Саввич Никитиний (1824—1861) шүлгүүд сэтгэл зүрхнээ хоногшим уянгалаг бөгөөд байгаль дэлхий, ажил хөдөлмөр, амьдрал тэмцэл зэрэг олон сэдвийг хамруулан бичдэг байжээ. Түүний шүлгүүдэд гүн ухааны бясалгал, уран цэцэн хэллэг олонтоо тохиолдоно.

	 


Өндөр уулсын дээр... 

	Өндөр уулсын дээр 

	Аниргүй шөнө дүнсийнэ

	Өргөн нуурын мандалд 

	Алман саран тольдоно

	Чимээгүй талын дээгүүр

	Чиг зүгээ алдсан

	Үзүүр төгсгөл үгүй

	Үүлэн цуваа хөвөрнө. 

	Өргөн голын дээгүүр 

	Үдшийн бүрий нөмөрнө. 

	Өчүүхэн ч чимээ аниргүйд

	Өтгөн ой сүглийнэ. 

	Ургаа зэгсэн дунд

	Усны тохой гялтганана

	Талбай дүүрэн ургасан 

	Тариалан үл ганхана. 

	Гүн хөх тэнгэр

	Нэн хөгжилтэй үзэгдэнэ

	Том гэгчийн тосгон 

	Тун амгалан унтана. 

	Харин шөнийн харанхуйд

	Хар үйл, зовлон л

	Харах нүдээ үл хамхина

	Халуун нойронд үл автана. 

ОЙ

	Ногоохон ой минь шуугин шуугь! 

	Намуухан орчин, сүрлэгхэн чимээ

	Орой дээрх тэнгэрийн гялбааг чинь

	Огтхон ч андахгүй би мэднэ. 

	 

	Чиний нууцхан хэлийг чинь

	Чимээ аниргүй байдлыг чинь

	Ойр дотно, төрөлхийн юм шиг

	Ойлгож би багаасаа дасжээ. 

	 

	Ханхар том царс моддын

	Харлах үзүүрийг савчин ганхуулж

	Ойн гүнд сандрах амьтдын

	Олон янзын чимээг хөгжөөж

	 

	Тэнгэр муухайрах аймшигт мөчид

	Тэнхээт цахилгаантай тэмцэн тулагч

	Үзэсгэлэнт байгалийн чимэг чамайг

	Үнэхээр их хайрладаг байсан сан... 

	 

	Хурц улаан галын өнгөөр

	Хувцас хунарыг чинь гэрэлтүүлэн ивээж

	Умрын тэртээд наран жаргаж

	Улаарч байхад дуртай байдаг сан. 

	 

	Аглаг ойн гүнд чинь

	Амгалан шөнийн цаг ирэхүй

	Олон өнгөт үүлсийн хэлхээ. 

	Далан болон алаглан цувдаг сан. 

	 

	Ахиад л би чиний зүг

	Арчаагүй уйтгараа тээсээр ирнэм

	Ахиад л би сүүдрийг чинь ажиглаж

	Ая дууг чинь сонсож байнам. 

	 

	Сэрүүн сайхан төглийн гүнд чинь

	Сэргэж сэхсэн хоригдол шиг

	Сэтгэлийн шаналал, амьдралын зовлонгоо

	Сэмхнээ мартах ч юуны магад. 

Адилтган төсөөлж боломгүй хүчин... 

	Адилтган төсөөлж боломгүй хүчин 

	Аль ч юманд сэмхэн нуугднам. 

	Анир чимээгүй шөнөд ч гэлээ

	Амьдрал, сэтгэхүй хоёулаа байнам. 

	Чимээгүй булшинд ч, гэгээн өдөрт ч

	Чиг захгүй ертөнцийн хөдөлгөөнд ч

	Сүрлэг намуун далай тэнгист ч

	Сүүдэртэн бодлогошрох ой хөвчид ч

	Үнэнхүү аймшигтай талын шуурганд ч

	Үүрээс өмнө сэржигнэх навчист ч

	Уран гоо цөлийн цэцэгт ч

	Уулын бэлийн горхинд ч байнам. 

	 

	
Ахиад л нэг өнгөрөгч өдрийг... 

	Ахиад л нэг өнгөрөгч өдрийг 

	Урам муутайхан үдэж өглөө. 

	Аниргүй шөнийн бараан сүүдрийг 

	Уйтгартай зочин шиг угтан авлаа. 

	Ай, хөөрхий! Энэ шөнө

	Амтат нойрыг минь хулжаан хөөнө! 

	Өөрийнхөө төлөө, бусдын төлөө

	Өдөржин миний сэтгэл зовлоо.

	Улигт уулзалт, уршигт хов

	Уйтгар гунигт бараан амьдралаас

	Сэтгэлээ хөндийрүүлж амраах юм сан. 

	Сэлүүн ахуй хаана байна вэ? Яаж олох вэ?

	Харанхуй шөнө арайхийн өнгөрч

	Хан ертөнцөд өглөө болмогц

	Ахиад л яг нэг хэвийн

	Амаргүй уйтгарт өдөр эхэлнэ. 

	Аймшиттай ширүүн шүүлтэд орон

	Аанай л сэтгэл зовнин шанална. 

	Алжаан туйлдаж, адлуулан доромжлуулж

	Ахиад л чимээгүйд асгаруулан уйлна. 

	
НАМУУН ШӨНӨ

	Онцын гайхамшиг дүүрэн

	Оёоргүй гүн тэнгэрт

	Олон саяараа гэрэлтэх

	Одод анивчин түгнэ. 

	 

	Алман сарнаас тусах

	Арвигүй бүдэг гэрэлд

	Алжаасан хот шөнөөр 

	Анир чимээгүй дүнсийнэ. 

	 

	Амьтан хүнгүй гудамжинд

	Алжаан үүрэглэх манаач л

	Хааяа нэг чангаар

	Хашхирч чимээ өгнө. 

	 

	Амттайхан энхрийлэлд автан 

	Амгалан нойрсох ертөнц

	Ажил, нулимснаас холдож

	Амарч байх шиг санагдана. 

	 

	Тааруу бяцхан байшинд

	Гэрэл гэгээ тусна

	Талийгаачийн шарил тэнд

	Ширээн дээр хэвтэнэ. 

	 

	Хөгжин цэнгэхийг үзээгүй

	Хөөрхий өлсгөлөн тэр

	Өөрийнхөө ядууралд хэлмэгдсээр 

	Үеэ өнгөрөөсөн нь энэ дээ.

	 

	Охины нь нойр хулжиж

	Ойрхон буланд суунам.

	Алаг нүд нь харанхуйлж

	Анирдах чих нь шуугина.

	 

	Энэ шөнө өнгөрвөл

	Хэн нэгэн хүн

	Эзэн тэнгэрийг бодоод

	Энэрч туслах ч магадгүй. 

	 

	Авсанд хүрэхээр мөнгө

	Авч өгөх ч магадгүй

	Оршуулгын газар луу өвгөнийг

	Олноороо аваачилцаж ч магадгүй... 

	 

	Энэ давчуухан буланд

	Энгүй уйтгарт автан

	Өнчирсөн охиныг уйлахад

	Өрөвдөх хүн алга аа. 

	 

	Дэлхий нойрсжээ... Ганцхан

	Дээд тэнгэр бурхан

	Амьтан хүний түгшүүр 

	Амьдралын зовлонг нь ажиглана. 

ӨӨРЧЛӨЛТ

	Эрх чөлөөний энхрийхэн үр би

	Эх байгалийн олон үзэгдэл дотроос

	Агуу сүр, оюун санааг олж

	Амьдралаа тэнгэрийн хишиг шиг хайрлаж

	Айж түгшсэн сониучхан ухаанаа

	Ариун залбирлын ширүүн үнэнтэй

	Халуун нулимсаараа эвлэрүүлдэг байсан

	Хамгийн азтай үеэ өнгөрөөсөн. 

	Өнөө харин эргэлзэж зовсон би

	Өөрийн тэр амгалан орчинд

	Хөөр баяраа хаячихсан болохоор

	Хөхин баясах юм амьдралд алга... 

	Хатуухан тэмцэлд нухлагдаж зовсон би

	Харанхуй шөнөөр сүсэглэн наманчилж

	Загалмайн оёорт сөхрөн сууж

	Залбирал уншдаг өдөр ч бий. 

	Тэр залбирлыг минь зүрх үл тооно

	Тэнэмэл бодлыг минь бурхан ч үл мэднэ. 

	Өнгөрсөн жилүүдийн гашуун нулимс

	Өнөө нүүрэнд минь ч, нүдэнд минь ч байхгүй. 

	Гяндан дотор хүйтэнд дагжин

	Гасалж шаналсан хоригдол сууна. 

	Өөрийнхөө зовлонгоос мөрөөдлөөр жигүүрлэн

	Өнгөрсөн өдрүүд рүүгээ эргэж очно. 

	Энэ цагийн дуртгал нь гэвч

	Шинэ шаналгаа нэмэхээс цаашгүй. 

ХҮҮХЭД НАСНЫ ДУРСАМЖ

	Миний хүүхэд ахуй нас

	Нэг л хэмээр уйтгартайхан өнгөрсөөн. 

	Энгийн гурван өрөөтэй, орцтой

	Эгнээ хашаа руу харсан тагттай

	Эргэн тойронд нь голт бор ургасан

	Эгэл жирийн модон байшин,

	Зураг хийсэн алтан жааз

	Зуун янзын хээ угалз

	Өвөрмөц зураачдын бодол сэтгэлийн

	Үр дүн болж үлдсэн

	Өнгө цагаан тааз дээрх

	Өгүүлж боломгүй уран дүрслэл

	Олбогт вандан, зул, дугуй ширээ

	Олон цэцэгт шилэн аяга, цаг

	Өнгийн хээтэй хивс тэргүүтнээ

	Өнөө ч би санаж байна аа... 

	Үүл ч үгүй дорнын тэнгэр 

	Үүрэглэх ертөнц дээгүүр туяарч 

	Аясын салхины намуухан сэвэлзээд 

	Алтан давлагаа хаялан наадаж

	Алаглан судалтах тариан талбайд 

	Агаар ууршин үүл шиг босох

	Зун цагийн өглөөг би

	Тун баяртай угтдаг байсаан! 

	Тэнгэр огторгуйн номин өнгө

	Тэртээ хол будантах хязгаар

	Аятай сэрүүхэн ой хөвч

	Араасаа хэлхэлдсэн овоо толгод

	Ногоон өнгөт эргээр хүрээлүүлж

	Нойрсон байдаг булан тохой

	Долгилох тариалангийн гэрэл, сүүдрийг

	Дотроо бахдан ширтдэг байсаан. 

	Эрх дураараа, талын хүү би

	Их цөлд өнчин өссөн

	Эх байгалийн хэл л миний

	Энгүй баяр хөөр байсан... 

	Алсын тосгон, тариан талбайг 

	Алтан намрын чийглэг манан 

	Тугалган өнгөт утаа шиг бүрхэхэд

	Тун ч их уйддаг байсан даа. 

	Өндөр модод навчсаа гүвж

	Өдрийн турш бороо асгаран

	Үдэш болоход манай байшинд

	Үймэн шуугих хөршүүд цуглаж

	Өнөөх л янзаараа завгүйгээ гаслахад

	Үнэхээр их уйддаг байсан даа. 

	Халуун тогоо л үнэнч нөхөр шиг 

	Хашхирч маргахыг нь дуугүйхэн сонсоно

	Хааяа гэнэтхэн уур манаруулж

	Хамаагүй ярианд нь хариу болгон

	Хачин сонин хөгжилтэй өнгөөр

	Харилцан ярих шиг дуу гаргана... 

	Тэгээд би уйдаж цөхөхдөө

	Тэр хүмүүсийн шуугианаас холдож

	Шөнө турш ном уншихад

	Хэн ч намайг үгүйлдэггүй байлаа. 

	Эсвэл хоосон, харанхуй өрөөнд

	Эрэлхэг хаан, уулсын тухай

	Асрагч эмгэний өгүүлдэг асан

	Аминчхан яриаг сонсдог байлаа. 

Хайртай найз чинийхээ хэлэх үгийг анхаарч... 

	Хайртай найз чинийхээ хэлэх үгийг анхаарч

	Харцанд чинь гэрэлтэх даруухан хайрыг анзаарч

	Тэгтлээ их бодлогошрон хянамгай ажиж суух

	Тэрхэн агшинд би юутай жаргалтай, юутай хөгжилтэй байв даа! 

	Уйтгар гуниг цээжинд тэгэхэд намдан замхарч

	Ухаан санаанд минь зэмлэх бодол төрөөгүй болохоор

	Ариухан хайраар нэгнээ хайрласан тэр л агшин 

	Амьдын жаргалын дээд байсан нь үнэн биз ээ! 

	Иймээс ч би орь ганцаар байхдаа

	Ирээдүйд золгох хувь тавилангаа төсөөлөн

	Хичээн, гүн уйтгарт бие сэтгэлээ тушааж

	Хэчнээн их нулимс чимээгүй асгаруулдаг гээч! 

	 

	
Баруун хойно наран улаарч... 

	Баруун хойно наран улаарч

	Бараан тэнгис туяанд нь гэрэлтэнэ. 

	Хөлөг онгоц шувуу шиг ганцаар

	Хүйтэн усны мандалд хөвнө. 

	Хитэгний нь ард урсгал гялалзана

	Хийсэх далбаа нь даль шиг шуугина. 

	Хараа цуцам тэнгисийн хязгаар

	Хан тэнгэртэй нийлэн сүлэрнэ. 

	Хөлгийн залуурч яльгүй бодлогоширч 

	Хөгжилтэй дууг амарлингуй дуулна,

	Өмнө зүгт түймрийн утаа шиг

	Өтгөн хар үүлс суунаглана. 

	Салхи хөдөллөө... Тэнгис ч оволзлоо

	Сайх дуучин чимээгүй боллоо. 

	Очлог нүд нь гал шиг гялалзана

	Одоо тэр хаан ч мөн! Харц ч мөн! 

	Эрчлэх давлагааг ялах хүнийг

	Энд л ялган таньж болно

	Хүн болж төрснөө бодоход

	Хөөр баяр сэтгэлд бялхана. 

	
ОРОС

	Хөлгөн асар шиг дэлгэсэн 

	Хөх тэнгэрийн дор

	Номин талын хязгаар

	Ногоорч байгаа үзэгдэнэ. 

	Харагдах тэр л заагт

	Харлах үүлсээс дээш

	Аварга том уулс

	Ар араасаа хэлхэлдэнэ. 

	Тэнгисийг зорих гол

	Тэнүүн талаар урсана. 

	Зүг бүрд зорчих

	Зөрөг зам салаална. 

	Өмнө зүг харахад

	Өтгөн ургасан зэгс шиг

	Өндөр болсон тариа

	Өчүүхэн ч чимээгүй ганхана. 

	Хээр хөндийн зүлэг нь

	Хивс адил цэмцийнэ. 

	Усан үзэм цэцэрлэгтээ

	Ургаж гүйцээд цэвцийнэ. 

	Умар зүг харахад

	Уужим хоосон орчинд

	Өдөн цагаан цас

	Өндрөөс эргэлдэн бууна. 

	Цэнхэрлэн үзэгдэх тэнгис

	Цээж түрэн оволзож

	Уул шиг том мөс

	Урсаж яваа нь үзэгдэнэ. 

	Үүрийн туяаны цацрагаар

	Өндөр тэнгэр гэрэлтэж

	Үл нэвтлэм мананг

	Өвч цоолдон гийгүүлнэ... 

	Энэ бол миний

	Эх орон минь билээ. 

	Олон ардын шүтдэг

	Орос гүрэн минь билээ. 

	Өргөн дөө, Орос орон минь

	Өнөө чиний царай

	Өнгөлөг, эрхэмсэг болон

	Өөрчлөгдсөн байнам! 

	Цэнгэл баяраар бялхаж

	Сэлүүн сайхан байх

	Цэлгэр саруулхан тал

	Чамд байхгүй гэх үү?

	Анд нөхдөд зоог 

	Атаат дайсанд илд

	Чанд хадгалсан хөмрөг

	Чамд байхгүй гэх үү?

	Алдар цуутай ялалт

	Ариун гэгээн замнал

	Чадал хүчний аль нь ч

	Чамд байхгүй гэх үү?

	Хэний өмнө өөрийгөө

	Хэтэрхий доорд болголоо!

	Хэцүү үед хэнд

	Хүзүү гудайлган ёслолоо. 

	Өргөн талынхаа дээр ч

	Өндөр толгодынхоо доор ч

	Өчнөөн олон дайсныг

	Үнсэн товрог болгосон, чи. 

	Амьдрал үхлийн төлөө

	Литватай хийсэн тулаан чинь

	Ааг омгоо гаргагчдад

	Алсын сургамж болсоон

	Өрнө зүгээс гарсан

	Өтгөн хар үүлэнд

	Өвч бүрхүүлсэн үе чинь

	Өнө эрт гэж үү?

	Энэ л үүлний аянгад

	Ой мод унаж

	Эх болсон дэлхий

	Ойж цойлж байсаан. 

	Түймэрт шатсан тосгоны

	Түнэрсэн хар утаа

	Өтгөн үүл болон

	Өндөрт олгойдож байсаан! 

	Ард олноо хаан нь

	Аян дайнд дуудмагц

	Оросын хязгаар бүхнээс

	Олон түмэн боссоон. 

	Эмгэд, өвгөдийг ч дуудаж

	Эхнэр хүүхдийг ч цуглуулж

	Урилгагүй ирсэн зочдын 

	Улаан цусыг урсгажээ. 

	Зэлүүд талын дээр

	Зэрэглэх хунгар доор

	Урилгагүй зочид нь үүрд

	Унтаж хоцорсон ажээ. 

	Насан хутаг бологсдыг

	Цасан шуурга оршуулж

	Умрын салхи исгэрч

	Уйлан хайлан гашууджээ!.. 

	Одоо харин чиний

	Олон арван хотод

	Шороон түмэн хүн

	Шоргоолж адил бужигнана. 

	Алс холын орноос

	Амар мэндийг чинь айлтгаж

	Хөөсрөх буурал тэнгисээр

	Хөлөг онгоцнууд ирнэм. 

	Өргөн тал цэцэглэж

	Өтгөн ой шуугина. 

	Ариун хөрсөн дор чинь

	Алтан овоо хэвтэнэ. 

	Эрхэм нэр төр чинь

	Энэ гэрэлт орчлонгийн

	Аль ч өнцөг буланд 

	Алдаршин цуурайтаж байна. 

	Хүчирхэг Орос орноо

	Хүүгийн ёсоор хайрлаж

	Эхээ гэж нэрлэх

	Эрх бидэнд бий. 

	Алдар нэрийн чинь төлөө

	Атаат дайсантай тулалдаж

	Хэрэг болбол амиа ч

	Хэзээд өгөхөд бэлхэн шүү! 

	 

	[image: Image]

	
ЯРУУ НАЙРАГЧИД

	Амьдралыг яльгүй гэж бүү ярь. 

	Аль ч шуурга, ямар ч салхи

	Аюулт ширүүн тулааны дараа ч

	Алаг цэцэг дэлгэрч үрээ өгдөг билээ л. 

	 

	Шаналгаат уйтгар чинь мөнх биш. 

	Чадлын чинь ундарга чамд л бий.

	Эргэн тойронд чинь чамд л зориулж

	Эрдэнэсийн уурхайгаа ертөнц дэлгэжээ. 

	 

	Үүрэглэх ногоон ойн навчис

	Үүрийн туяанд улааран гялтганана. 

	Улаан өнгөөр гэрэлтэх үүлс

	Усны мандалд дүрсээ унагана. 

	 

	Өнгийн цэцгээр хучигдсан толгодын

	Өндөр дээр авиран гараач. 

	Асар уудамд буданг нэвтлэн

	Алсын тосгон арайхийж үзэгдэнэ! 

	 

	Шувууд дуугаа эгшиглүүлэн түрнэ. 

	Шулганахдаа юу хэлснийг нь ойлго. 

	Ургасан тариа юуг шивнэж

	Урсах булаг юуг ярина вэ?

	 

	Эрх чөлөө, амьдын жаргал энэ! 

	Энд тэндгүй гялбаа! Мөнхийн найр хурим! 

	Байгаль дэлхийн уран хэлийг ойлгож сурвал л

	Бахдан баясаж: «Ертөнц сайхаан!» гэх вий, чи. 

ӨГЛӨӨ

	Од бүүдийн бөхнө. Үүлс улааран үзэгдэнэ. 

	Өргөн нугыг цагаан манан өвч бүрхэнэ. 

	Уд модны орой, толь шиг тунгалаг уснаа

	Үүрийн туяаны улаан цацраг тусан гийнэ. 

	Зэгс сэргэг зүүрмэглэнэ, Эргэн тойронд чимээгүй

	Шүүдэр бүрхсэн зөрөг зам дөнгөж мэдэгдэнэ. 

	Зэргэлдээх бутны мөчрийг мөрөөрөө санаандгүй шүргэвэл

	Шүрших ус нүүр лүү гэнэтхэн асгарч бууна. 

	Аясхан салхи сэвэлзэхэд усны мандал бидэрлэнэ. 

	Олон нугас шуугин нисэж далд орно. 

	Алс хол нэгтээ хонх намуухан жингэнэж

	Овоохой дотор хоносон загасчид нойрноос сэрнэ.

	Шургаагаас тороо авч, сэлүүрээ завь руу аваачна... 

	Дорно зүгт улам бүр улааран байна. 

	Шувууд нар тосон ая дуугаа дуулна. 

	Ой мод тэрүүхэн тэндээ инээмсэглэн байна. 

	Алс тэнгисийн тэртээд хоносон нар

	Агуужим талбайн цаанаас мандан гялалзана. 

	Арвин тал, нуга, саглагар бургасны оройд

	Алтан цацраг нь ширүүн урсгалаар асгаран бууна. 

	Анжсаа барьсан тариачин дуу дуулан алхална

	Ардаа үүрсэн ачаа тээш нь улам хүндэрнэ... 

	Сэтгэл минь бүү шанал! Түрхэн ч гэлээ амар! 

	Сэргэлэн өглөө, алтан нарны амрыг эрье! 

Анхны аянга нижигнэлээ... 

	Анхны аянга нижигнэлээ. Цэнхэр тэнгэрт цахиллаа. 

	Агаарт дуу, энхрийлэл түглээ. 

	Хөр цасан дороос борог өвсөн дунд

	Хөх өнгөтэй цэцэг гарлаа. 

	Алтан шаргал цацраг шилийг жигнэн ээж

	Цэмцгэр бургас нахиагаа дэлгэлээ.

	Амьдран суудаг байшингийн минь цонхны жааз дээр

	Цэгээн тагтаахай үүрээ заслаа! 

	Аймхай ч амьтад юм даа! Дэргэдүүр нь өнгөрөх төдийд

	Хөөрхөн толгойгоо яаран өргөнө. 

	Аажуу хянамгай ажиглана... Тэгээд жаахан азнавал

	Хөөрөн одож үүрээ орхино. 

	Тэдэнд би баярлалаа! Цонхоо ч онгойлгохоос эмээнэм. 

	Тэвдүүлж үргээчих вий гэж сананам. 

	Ядарсан тэр амьтдад саад болох хялбархан

	Яаж амьдардгийг нь би мэднэ. 

	Тэнгэр огторгуйн өнгийг галын зурвасаар улайлган

	Үүрийн туяа цонхоор тусна. 

	Тэр тагтаанууд намайг гүвтнэх дуугаар сэрээж

	Өглөө боллоо, хараач гэх шиг. 

	Арьгүй бяцхан өрөө минь тагтаа суурьшсанаас хойш

	Аятай таатай, саруулхан боллоо. 

	Элдэв үймээн, тэмцэл хохирлын дараа магадгүй

	Энх тунх, хөгжилтэй байхын дохио биз! 

АНЖИС

	Анжис минь эхийн адил

	Аливаа зовлонгоос аврах туслагч

	Өөрчлөгдөж хувирдаггүй тэжээгч

	Өнө мөнхийн ажилчин! 

	 

	Өөрийн чинь ачаар анжис минь

	Үтрэм дээр тариа овоорч

	Өглөгч, харамч аль нь ч цадаж

	Өнгийн хивс талбайд ургана биш үү?

	 

	Ачтай чамайг хэн ч үл дурснам... 

	Амрыг эрэн юунд үл дуугарна чи

	Алдар гавьяагүй хөдөлмөр гэж байна уу?

	Алба чинь чамд тэнцэхгүй байна уу?

	 

	Эр хүний чанга гар,

	Эцэж цуцахыг үл мэднэ. 

	Энэ анжсыг харанхуй шөнөөр л

	Эдэлж хэрэглэхгүй түр амраана! 

	 

	Зэрэглэн ургасан ногооны хооронд

	Зэрлэг агь ганхан байна. 

	Чиний хатуухан тавилан чинь

	Түүний амттай адил бус уу?

	 

	Хэн чамайг анх зохиож

	Хэзээ ямагт хэрэглэдэг болов оо?

	Өтгөс, нялхсыг ялгалгүй хооллоод

	Өөрөө чи өнчирч хоцорном... 

АМЬДРАЛ

	Амьдрал гэгч тэнүүн тал шиг дэлгэр... 

	Аялан туулахдаа бартаа саадыг нь мэдээрэй! 

	Ар араасаа ногоорон цуврах толгодын тэртээд 

	Амар жимэр байдаг гэж бүү бодоорой. 

	 

	Аянга шуурга нижигнэх үед ч

	Аадар бороо шижигнэх цагт ч 

	Атар талаар гуравласан морин тэрэгтэй

	Аятай цэнгэлд автан давхих сайхаан! 

	 

	Алив, улаач минь! Жолоогоо сой

	Алсыг хараач! Юунд хөмсгөө зангидаав!

	Ай, юутай цэлгэр! Ая дуугаа чи

	Алаг зүрхийг минь булгилтал дуул. 

	 

	Ариун сэтгэлийг эзэмдэн байсан 

	Асгарах нулимсыг гартал дуул

	Алс тэнгэрийн уянга дор 

	Ашид чамтай нистэл дуул.

Н. А. МАТВЕЕВА-Д

	Халуун нарны гэрэл хацар дээр чинь тусахад

	Харцаа доош хандуулан зогсож байсан, чи

	Хагацан салахын үед гарыг чинь чанга атгасан ч

	Харин хэлэх үг минь хоолойд тээглээд гараагүй ээ. 

	Өөрөөс чинь би тэгэхэд нүд салгаж чадаагүй

	Өнөөх л хагацах бодол намайг эзэмдэж байсан

	«Өршөө!» гэж би хэчнээн олон хэлсэн ч

	Өчүүхэн төдий ч гэлээ хөндийрч бас болоогүй ээ. 

	Энэхэн үед чи зовлонг минь ойлгох болов уу?

	Эсвэл зүгээр л лха тэнгэрийн гоо дагина шиг

	Элдэв гачигдал, ажил хөдөлмөр гэгчийг мэдэхгүй

	Эгээ л хүйтэн чулуу мэт намайг хаясан юм болов уу?.. 

	Амьтан хүнгүй хөндийд тэрэгний чимээ алдарна. 

	Ард чинь боссон тоос ч тэгсхийгээд замхарна. 

	Ахиад л би урьдын адил орь ганцаар

	Аргалж болшгүй уйтгарт автан үлдэж хоцорлоо. 

	Анивчих лаа дууслаа. Буланд сүүдэр унана. 

	Алман саран гэрэлтэж шалнаа туяа тусна

	Эцэс төгсгөлгүй шөнө! Энэ бүгчим тасалгаанд

	Эхэр татан уйлавч хариу үл сонсоно...

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	За № 15

	ХГ № 14/88

	 

	Өрөлтөд 1988 оны 3 сард орж 

	Хэвлэлтэд 1988 оны 7 сард шилжиж 

	3000 хувь хэвлэв. 

	 

	Цаасны хэмжээ 84X108/32

	Хх 2,5

	Хнх 2,92 

	Тх 3,23

	 

	Үнэ 1 төг 30 мөн

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар. 

	Улаанбаатар 46. Их сургуулийн гудамж №3

	 

	Ардын армийн СХ-ийн хэвлэх үйлдвэрт хэвлэв. 

	Партизаны гудамж 2.

